
Nefndasvið Alþingis
b.t. allsherjar- og menntamálanefndar
Austurstræti 8-10
105 Reykjavík
nefndasvid@althingi.is

Efni: Umsögn um tillögu til þingsályktunar um stefnumótun á sviði stafrænnar þróunar

Hinn 19. janúar 2021 lögðu Silja Dögg Gunnarsdóttir o.fl. alþingismenn fram á Alþingi tillögu til 
þingsályktunar um stefnumótun á sviði stafrænnar þróunar (þskj. 775 í 455 máli). Tillagan hefur 
verið tekin til umfjöllunar á vettvangi SVÞ -  Samtaka verslunar og þjónustu. Beðist er 
velvirðingar á að umsögn þessi berst að umsagnarfresti afloknum.

Ástæða er til að fagna framkomu tillögunnar. Efni hennar er í góðu samræmi við áherslur SVÞ 
að undanförnu og hvatningu og tillögur samtakanna og VR til stjórnvalda frá október 
síðastliðnum1. Samtökin hafa lýst áhyggjum af því að Ísland, og þá einkum íslenskt atvinnulíf 
og fólk á vinnumarkaði, sé að dragast aftur úr öðrum ríkjum þegar að stafrænni þróun kemur, 
með væntum neikvæðum áhrifum á samkeppnishæfni þjóðarinnar og framtíðarlífsgæði. Það 
er grundvallaratriði að nauðsynleg viðbrögð byggist á heilstæðri stefnumótun stjórnvalda þegar 
kemur að stafrænni umbreytingu.

Þegar er hafin ýmis mikilvæg vinna á vettvangi stjórnvalda sem snertir stefnumótun á sviði 
stafrænnar þróunar, t.d. gerð gervigreindarstefnu, stefnu stjórnvalda um stafræna þjónustu og 
máltæknistefnu. Enn vantar þó stefnumótun á öðrum sviðum, t.d. hvað varðar stafræna 
umbreytingu í atvinnulífi og á vinnumarkaði. Telja SVÞ afar mikilvægt að tryggð verði góð 
yfirsýn yfir alla þætti stafrænnar umbreytingar og unnið verði markvisst að samræmingu 
viðeigandi stefna eftir því sem efni stendur til. Til að tryggja samræmi og samhæfingu er ekki 
síst mikilvægt að samnýta upplýsingar og þekkingu í samfélaginu öllu. Í þessu samhengi má 
líta til reynslu annarra Norðurlandaþjóða af sambærilegri stefnumótun en Danmörk, Noregur 
og Svíþjóð hafa öll sett sér heildstæðar stafrænar stefnur. Í Finnlandi eru stafræn stefna í raun 
alltumlykjandi og samofin öllum stefnum stjórnvalda.

Í tillögunni er lagt upp með að forsætisráðherra verði falið að skipa starfshóp sem fái það 
hlutverk að móta heildstæða stefnu um stafræna þróun með aðgerðaáætlun til a.m.k. fimm ára 
með tiltekin markmið að leiðarljósi. Í þessu samhengi vilja samtökin koma því á framfæri að 
þau telja viðfangsefni stefnumótunarinnar vera þess eðlis að samstarf um gerð hennar þurfi að 
vera víðtækara en lagt er upp með. Vísa samtökin m.a. í reynslu Norðurlandanna af 
sambærilegri stefnumótun en umfjöllun um hana má t.a.m. finna í viðtölum sem fulltrúi SVÞ 
átti nýlega við fulltrúa norskra og sænskra stjórnvalda og lykilaðila í stefnumótun og starfi 
stjórnvalda í Danmörku og Finnlandi2. Í máli erlendu fulltrúanna kom m.a. fram að mikil áhersla

1 Sjá á vefslóðinni: www.svth.is/hvatning
2 Sjá á vefslóðinni: www.svth.is/stafraent

hafi verið lögð á víðtækt samstarf og samráð þegar kemur að vinnu við stefnumótunina og 
annað sem tengist stafrænni umbreytingu. Í þessu ljósi telja SVÞ að það væri tillögunni til 
verulegs framdráttar ef í stað þess að ráðherra verði falið að skipa starfshóp sem eingöngu er 
ætlað að vinna að stefnumótuninni yrði ráðherra falið að skipa stýrihóp um myndun 
klasasamstarfs á sviði stafrænnar umbreytingar og að sá stýrihópur mundi nýta þann 
samstarfsvettvang til að leggja upp drög að heildstæðri stefnu á sviði stafrænnar þróunar sem 
innibæri í raun þær stefnur sem þegar eru til staðar á því sviði.

Rétt er að geta þess að undirbúningur að slíku klasasamstarfi er þegar hafinn að frumkvæði 
SVÞ, VR og Háskólans í Reykjavík. Um þessar mundir eiga sér stað viðræður við stjórnvöld, 
þ.e. fulltrúa forsætis-, atvinnuvega- og nýsköpunar-, mennta- og menningarmála- og fjármála- 
og efnahagsráðuneyta. Þar að auki hefur verið hvatt til þátttöku samgöngu- og 
sveitarstjórnarráðuneytisins og norræns samstarfsráðherra á vettvangi Norrænu 
ráðherranefndarinnar.

Að mati SVÞ yrði með þeim hætti sem samtökin leggja til betur tryggt að nauðsynleg þekking 
og reynsla þeirra sem starfa á breiðu sviði stafrænnar umbreytingar nýtist sem best við mótun 
stefnunnar.

Virðingarfyllst,

f.h. SVÞ -  Samtaka verslunar og þjónustu

Andrés Magnússon 
framkvæmdastjórí

Þóranna K. Jónsdóttir 
markaðs- og kynningarstjóri

